
SUĠĠERIMENTI

Il-Kumitat għall-Affarijiet Barranin jistieden lill-Kumitat għal-Libertajiet Ċivili, il-Ġustizzja u 
l-Intern, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Ifakkar li t-theddid komuni ewlieni identifikat fl-Istrateġija ta’ Sigurtà Interna – b’mod 
partikolari l-kriminalità organizzata, it-terroriżmu u ċ-ċiberkriminalità – għandu 
dimensjonijiet esterni u interni indiviżibbli, u li biex kwalunkwe reazzjoni tkun effettiva 
hemm bżonn ta’ azzjoni kkoordinata u koerenti fuq iż-żewġ fronti;

2. Jistieden, għalhekk, lill-Kummissjoni sabiex taħdem fuq Komunikazzjoni li tagħti linji 
gwida dwar kif l-aħjar li r-rabta bejn id-dimensjonijiet esterni u interni tal-Istrateġija 
Ewropea ta’ Sigurtà u l-Istrateġija ta' Sigurtà Interna tiġi tradotta f’objettivi trasversali u 
politiki tanġibbli;

3. Jenfasizza l-importanza ta’ approċċ komprensiv għal Strateġija ta' Sigurtà tal-UE, ibbażata 
fuq kunċett olistiku tas-sigurtà tal-bniedem imsejsa fuq il-promozzjoni tad-drittijiet tal-
bniedem, id-demokrazija, il-paċi u l-istabbiltà;

4. Itenni l-ħtieġa li l-UE  tintegra perspettiva tas-sigurtà tal-bniedem b’ambitu wiesgħa fir-
relazzjonijiet tagħha ma' pajjiżi terzi, b'mod partikolari dwar il-ġestjoni tal-fruntieri, il-
migrazzjoni, il-ġlieda kontra l-kriminalità organizzata, il-falliment tal-istat u s-
sottożvilupp;

5. Jistieden lill-Viċi President/Rappreżentant Għoli, il-Kunsill u lill-Kummissjoni biex 
jissaħħu l-mekkaniżmi ta’ koordinazzjoni eżistenti bejn is-servizzi u l-aġenziji fil-qasam 
tal-Ġustizzja u l-Affarijiet Interni (ĠAI) minn naħa waħda, u s-Servizz Ewropew għal 
Azzjoni Esterna (SEAE), inklużi missjonijiet u operazzjonijiet taħt il-Politika ta’ Sigurtà u 
ta’ Difiża Komuni (PSDK) min-naħa l-oħra, u jittieħed vantaġġ b'mod partikolari tal-
kapaċitajiet ġodda taċ-Ċentru tas-Sitwazzjoni tal-UE sabiex jiġu pprovduti analiżijiet 
strateġiċi komuni, valutazzjonijiet tat-theddid u informazzjoni f'waqtha lill-atturi kollha 
involuti;

6. Iħeġġeġ lill-Viċi President/Rappreżentant Għoli biex tiżgura li theddid għas-sigurtà 
interna jiġi dovutement ikkunsidrat fl-istrumenti ta’ azzjoni  esterna tal-UE u, fejn xieraq, 
jiġi indirizzat b'mod adegwat permezz tagħhom, inkluż permezz tal-varar tal-missjonijiet u 
operazzjonijiet tal-PSDK;

7. Jenfasizza l-kontribut tal-missjonijiet u l-operazzjonijiet tal-PSDK għall-bini ta’ 
istituzzjonijiet stabbli, għall-ġlieda kontra l-kriminalità organizzata u l-korruzzjoni, għat-
trawwim tar-rispett għall-istat tad-dritt, u għaż-żamma tal-paċi u s-sigurtà, u b'hekk jgħinu 
biex jiġi pprevenut il-falliment ta’ stat u biex jiġu eliminati l-postijiet tal-kenn għall-
attivitajiet kriminali u terroristiċi internazzjonali; iħeġġeġ lill-Istati Membri jirrikonoxxu 
dan il-kontribut tal-PSDK għas-sigurtà interna billi jadottaw strateġiji nazzjonali fis-
sistemi tal-pulizija u tal-ġustizzja tagħhom biex jippromwovu l-parteċipazzjoni tal-esperti 
tagħhom f'missjonijiet tal-PSDK;

8. Jenfasizza l-ħtieġa li s-SEAE jinkorpora esperti tas-sigurtà interna, b'mod partikolari 
pulizija u esperti tal-istat tad-dritt, u, fejn xieraq, li wkoll jagħtuhom post fid-
delegazzjonijiet tal-UE, bħala mezz biex titqiegħed fil-prattika b'mod effettiv il-ħtieġa ta’ 
koordinazzjoni aħjar bejn id-dimensjoniji interna u dik esterna tal-istrateġiji tas-sigurtà 
tal-UE;

9. Itenni t-talba tiegħu għat-tisħiħ tal-kapaċitajiet tal-UE għal reazzjoni għal diżastri naturali 
u dawk magħmula mill-bniedem, kemm ġewwa kif ukoll barra l-UE, u jilqa’ l-proposti 
tal-Kummissjoni għar-reviżjoni tal-leġiżlazzjoni dwar il-protezzjoni ċivili tal-UE għal dak 
il-għan;

10. Iħeġġeġ lill-Viċi President/Rappreżentant Għoli u lill-Kummissjoni jippreżentaw il-
proposta tagħhom - ippjanata għall-2011 - dwar l-implimentazzjoni tal-klawsola ta’ 
solidarjetà, li m'għandiex tkun duplikazzjoni tal-inizjattivi eżistenti, iżda tiddefinixxi l-
qafas għall-użu u l-koordinazzjoni ta’ strumenti tal-UE u nazzjonali disponibbli, inkluż il-
PSDK, fis-sitwazzjonijiet imsemmija fl-Artikolu 222 tat-TFUE;

11. Jitlob li jkun hemm rwol ta’ monitoraġġ u sorveljanza akbar għall-PE fil-qafas tal-
Istrateġija ta’ Sigurtà Interna tal-UE; ifakkar, f'dan ir-rigward, ir-rwol li wettaq il-PE 
sabiex jinkixfu l-każijiet ta’ ksur ovvju tas-sigurtà u l-legalità li rriżultaw mill-
kooperazzjoni tal-gvernijiet tal-UE mal-programm ta’ konsenji straordinarji imħaddem 
mill-Amministrazzjoni ta’ George W. Bush, u l-iskrutinju demokratiku kruċjali li l-PE 
jista’ jwettaq fi kwistjonijiet ta' sigurtà interna u esterna b'mod ġenerali, f’koordinazzjoni 
mal-parlamenti nazzjonali.


